
BOLALARDA GENDER 
IDENTIFIKATSIYASINI 
RIVOJLANTIRISHDA OTA-
ONALAR BILAN ISHLASHNING 
MOBIL ILOVAGA ASOSLANGAN 
INNOVATSION MODELI
Razzoqova Mahliyo Qosimjonovna
Xalqaro Nordik universiteti katta o‘qituvchisi, mustaqil izlanuvchi

ORCID: 0009-0001-3361-600X
Annotatsiya: Maqolada maktabgacha yoshdagi bolalarda gender identifikatsiyasini rivojlantirishda ota-onalar bilan ish-
lashning mobil ilovaga asoslangan innovatsion modeli tahlil qilinadi. 6–7 yoshli bolalar ota-onalari ishtirokida o‘tkazilgan 
tajriba-sinov jarayonida muallif M.Q. Razzoqova tomonidan ishlab chiqilgan mobil ilova orqali metodik tavsiyalar, testlar 
va kundalik maslahatlar taqdim etildi. Natijalar ushbu model ota-onalarning pedagogik savodxonligini oshirish hamda 
bolalarda gender identifikatsiyasining sog‘lom shakllanishiga ijobiy ta’sir ko‘rsatishini ko‘rsatdi.

Kalit so‘zlar: gender identifikatsiyasi, maktabgacha ta’lim, ota-onalar bilan ishlash, mobil ilova, innovatsion model, 
raqamli pedagogika, gender tarbiyasi.
Abstract: This article analyzes an innovative mobile application-based model of working with parents to develop gender 
identity in preschool children. An experimental study was conducted with parents of children aged 6–7, during which a 
mobile application developed by the author, M.Q. Razzoqova, was used to provide methodological recommendations, 
tests, and daily guidance. The results indicate that this model contributes to improving parents’ pedagogical literacy and 
has a positive impact on the healthy development of gender identity in children.

Key words: gender identity, preschool education, working with parents, mobile application, innovative model, digital 
pedagogy, gender education.
Аннотация: В статье анализируется инновационная модель работы с родителями по развитию гендерной иден-
тификации у детей дошкольного возраста на основе мобильного приложения. В ходе опытно-экспериментальной 
работы с участием родителей детей 6–7 лет использовалось мобильное приложение, разработанное автором М. 
К. Раззаковой, через которое предоставлялись методические рекомендации, тесты и ежедневные консультации. 
Результаты исследования показали, что данная модель способствует повышению педагогической грамотности 
родителей и оказывает положительное влияние на формирование здоровой гендерной идентификации у детей.

Ключевые слова: гендерная идентификация, дошкольное образование, работа с родителями, мобильное при-
ложение, инновационная модель, цифровая педагогика, гендерное воспитание.

KIRISH
Bugungi kunda maktabgacha ta’lim tizimini modernizatsiya qilish, ta’lim-tarbiya jarayoniga zamonaviy 

pedagogik texnologiyalarni joriy etish hamda bolalarni har tomonlama barkamol shaxs sifatida tarbiyalash 
davlat siyosatining ustuvor yo‘nalishlaridan biri hisoblanadi [4].

Maktabgacha yosh davri inson hayotidagi eng muhim rivojlanish bosqichlaridan biri bo‘lib, aynan shu 
davrda bola shaxsining psixologik, ijtimoiy, axloqiy va kommunikativ asoslari shakllanadi [5]. Shu bois mazkur 
bosqichda bolaning o‘zini anglashi, shaxsiy “Men” konsepsiyasining tarkib topishi hamda gender identifikatsi-
yasining rivojlanishi alohida ilmiy-amaliy ahamiyat kasb etadi.

Gender identifikatsiyasi bolaning o‘zini muayyan jins vakili sifatida anglashi, o‘z jinsiga xos ijtimoiy rollarni 
qabul qilishi, tegishli xulq-atvor me’yorlarini egallashi va shu asosda shaxsiy pozitsiyasini shakllantirish jara
yonidir [3].

Psixologik va pedagogik tadqiqotlarda 3–7 yosh oralig‘i gender identifikatsiyasining faol rivojlanish davri 
sifatida e’tirof etiladi [6]. Aynan shu yoshda bola oiladagi munosabatlar, tengdoshlar bilan muloqot, pedagogik 
muhit hamda ommaviy axborot vositalari ta’sirida genderga oid dastlabki tasavvurlarni egallaydi. Mazkur 
jarayonning ilmiy asosda yo‘naltirilishi kelgusida bolaning ijtimoiy moslashuvi, shaxsiy barqarorligi va adekvat 
xulq-atvorini shakllantirishda muhim omil bo‘lib xizmat qiladi.

Zamonaviy jamiyatda axborot oqimining kuchayishi, raqamli texnologiyalarning keng joriy etilishi va 
media mahsulotlarining bolalar hayotiga chuqur kirib borishi natijasida gender identifikatsiyasining shakllanish 
mexanizmlari ham murakkablashib bormoqda [4].

Turli multfilm qahramonlari, internet kontenti, reklama mahsulotlari hamda virtual kommunikatsiya vosi-
talari bolalarning jinsga oid qarashlariga sezilarli ta’sir ko‘rsatmoqda [5]. Shu sababli maktabgacha yoshdagi 
bolalarda gender identifikatsiyasini rivojlantirish faqat ta’lim tashkiloti doirasida emas, balki oila bilan hamkor-
likda tizimli ravishda olib borilishi zarur.

MAVZUGA OID ADABIYOTLAR SHARHI
Ilmiy manbalarda oilaning gender identifikatsiyasi shakllanishidagi o‘rni ustuvor omil sifatida baholanadi. 

Bola dastlabki ijtimoiy tajribani oilada egallaydi, ota-onaning xatti-harakati, oiladagi rollar taqsimoti, muloqot 
madaniyati va tarbiya uslublari orqali genderga oid qarashlarni o‘zlashtiradi [2]. Shu bois ota-onalarning peda-
gogik savodxonligi, gender tarbiya bo‘yicha bilim va ko‘nikmalari mazkur jarayon samaradorligini belgilovchi 
muhim mezonlardan biridir [1]. Biroq amaliyotda ko‘plab ota-onalarda gender tarbiya bo‘yicha ilmiy tushun-
chalarning yetarli emasligi, ayrim stereotip qarashlarning saqlanib qolayotgani kuzatiladi [1].

Mazkur sharoitda ota-onalar bilan ishlashning an’anaviy shakllari bilan bir qatorda innovatsion yonda
shuvlarni qo‘llash zarurati yuzaga kelmoqda. Xususan, mobil ilovalar, raqamli maslahat platformalari, interaktiv 
metodik vositalar va masofaviy pedagogik ko‘mak tizimlari ota-onalarning bilimini oshirishda samarali vosita 
bo‘lib xizmat qilishi mumkin [5]. Mobil ilovalarning afzalligi shundaki, ular ota-onalarga istalgan vaqtda, qulay 
shaklda, qisqa va tushunarli metodik ma’lumotlarni olish, tavsiyalarni amalda qo‘llash hamda tarbiya jarayonini 
muntazam nazorat qilish imkonini beradi.

Shu nuqtai nazardan mazkur tadqiqotning dolzarbligi maktabgacha yoshdagi bolalarda gender identifikatsi-
yasini rivojlantirishda ota-onalar bilan ishlashning mobil ilovaga asoslangan innovatsion modelini ishlab chiqish 
va uning samaradorligini ilmiy jihatdan asoslash bilan belgilanadi [1]. Tadqiqot natijalari maktabgacha ta’lim 
tashkilotlari faoliyatiga zamonaviy raqamli pedagogik yondashuvlarni joriy etish, ota-onalar bilan hamkorlik 
mexanizmlarini takomillashtirish hamda bolalarda sog‘lom gender identifikatsiyasini shakllantirish bo‘yicha 
amaliy tavsiyalar ishlab chiqishga xizmat qiladi.

Muammoning hozirgi kundagi tadqiqotlarda mavjud bo‘lgan bo‘shliqlar

Mavjud ilmiy tadqiqotlarning aksariyati gender identifikatsiyasining psixologik asoslari, shakllanish 
bosqichlari va ijtimoiy omillarini nazariy jihatdan tahlil qilishga qaratilgan bo‘lib, ota-onalar bilan ishlashga 
yo‘naltirilgan aniq, tizimli va amaliy modellar yetarli darajada ishlab chiqilmagan. Holbuki, maktabgacha yosh-
dagi bola hayotida oila birlamchi ijtimoiylashuv muhitini tashkil etadi va aynan ota-onalar orqali genderga oid 
dastlabki tasavvurlar shakllanadi. Shu bois ota-onalarni faol pedagogik subyekt sifatida jalb etuvchi, ularning 
bilim va ko‘nikmalarini rivojlantirishga xizmat qiluvchi innovatsion modellarga ehtiyoj mavjud.

Ota-onalarning gender tarbiya bo‘yicha pedagogik savodxonligini oshirish masalasi ko‘plab tadqiqotlarda 
tilga olingan bo‘lsa-da, bu jarayonda mobil ilovalar, raqamli platformalar va masofaviy ta’lim vositalaridan 
foydalanish imkoniyatlari yetarli darajada o‘rganilmagan. Bugungi raqamli jamiyat sharoitida ota-onalar uchun 
qulay, tezkor va individual yondashuvni ta’minlaydigan mobil texnologiyalar samarali pedagogik vosita sifatida 
xizmat qilishi mumkin. Biroq mazkur imkoniyatlarning gender tarbiya jarayoniga integratsiyasi bo‘yicha ilmiy 
asoslangan yondashuvlar deyarli ishlab chiqilmagan.

Ota-onalarga mo‘ljallangan interaktiv pedagogik platformalar, mobil ilovalar va raqamli ta’lim resurslarining 
maktabgacha yoshdagi bolalarda gender identifikatsiyasiga ko‘rsatadigan ta’siri bo‘yicha empirik tadqiqotlar 
soni nihoyatda kam. Mavjud ilmiy ishlarning aksariyatida bunday vositalarning umumiy ta’lim samaradorligiga 
ta’siri o‘rganilgan bo‘lsa-da, aynan gender identifikatsiyasi kabi nozik va murakkab psixologik jarayonlarga 
ta’siri yetarlicha ilmiy asoslanmagan.

Yuqoridagi ilmiy-amaliy bo‘shliqlar maktabgacha yoshdagi bolalarda gender identifikatsiyasini rivojlanti
rishda ota-onalar bilan ishlashning yangi, innovatsion, xususan, mobil ilovaga asoslangan pedagogik modelini 
ishlab chiqish zaruratini asoslab beradi. Mazkur model nafaqat ota-onalarning pedagogik savodxonligini 
oshirish, balki oilaviy tarbiya jarayonini tizimli va samarali tashkil etish, shuningdek, bolalarda sog‘lom gender 
identifikatsiyasini shakllantirishga xizmat qiluvchi muhim ilmiy-amaliy yechim sifatida qaraladi.

Tadqiqotning maqsad va vazifalaridan kelib chiqqan holda empirik izlanishlar Qashqadaryo viloyati G‘uzor 
tumani hududidagi 5-sonli davlat maktabgacha ta’lim tashkilotida amalga oshirildi. Tadqiqotda katta va tayyorlov 
guruh tarbiyalanuvchilarining 86 nafar ota-onasi ishtirok etdi. Tanlanma maqsadli usul asosida shakllantirilib, 
respondentlarning pedagogik savodxonligi va gender tarbiya bo‘yicha qarashlarini aniqlashga yo‘naltirildi.

Ma’lumotlar to‘plashda anketa-so‘rovnoma metodidan foydalanilib, ota-onalarning gender identifikatsiyasi 
haqidagi bilim darajasi, mavjud stereotip qarashlari hamda farzand bilan muloqot uslublari o‘rganildi. So‘rov-
noma natijalari tadqiqotning boshlang‘ich diagnostika bosqichini tashkil etdi.

Shuningdek, tadqiqotda pedagogik tajriba-sinov metodi qo‘llanilib, Q.M. Razzoqova tomonidan ishlab 
chiqilgan “Gender Kids” mobil ilovasi amaliyotga joriy etildi. Ilova ota-onalarga mo‘ljallangan bo‘lib, unda gender 
tarbiya bo‘yicha qisqa metodik tavsiyalar, psixologik maslahatlar, test va mini-so‘rovnomalar, kundalik eslat-
malar, ota-onalar uchun o‘yin tavsiyalari hamda tarbiyaviy ertaklar tizimli tarzda taqdim etildi. Mazkur kompo-
nentlar ota-onalarning bilimini oshirish, tarbiyaviy faoliyatini qo‘llab-quvvatlash va farzand bilan muloqotni tako-
millashtirishga xizmat qildi.

Tajriba-sinov ishlari 30 kun davomida olib borilib, ushbu davrda ota-onalarning mobil ilovadan foydala-
nish faolligi, berilgan tavsiyalarni amaliyotga tatbiq etish darajasi hamda pedagogik qarashlaridagi o‘zgarishlar 
muntazam kuzatildi.

Olingan natijalar matematik-statistik tahlil asosida qayta ishlanib, tajribadan oldingi va keyingi ko‘rsatkichlar 
qiyosiy tahlil qilindi. Bu esa tadqiqot natijalarining ishonchliligini ta’minlash va qo‘llanilgan innovatsion model 
samaradorligini ilmiy jihatdan asoslash imkonini berdi(1-jadval).

TAHLIL VA NATIJALAR
1-jadval: Ota-onalarning gender tarbiya bo‘yicha bilim darajasi

Ko‘rsatkich Oldin Keyin
Yuqori daraja 18% 61%
O‘rta daraja 34% 27%
Past daraja 48% 12%

Tajriba-sinov natijalari ota-onalarning gender tarbiya bo‘yicha bilim darajasida sezilarli ijobiy dinamikani 
ko‘rsatdi. Dastlabki diagnostika bosqichida respondentlarning atigi 18 foizi yuqori darajadagi bilimga ega ekan-
ligi aniqlangan bo‘lsa, tajriba yakunida bu ko‘rsatkich 61 foizga yetdi. Demak, qisqa muddatli, ammo tizimli va 
maqsadga yo‘naltirilgan pedagogik ta’sir natijasida yuqori darajadagi bilimga ega ota-onalar ulushi 43 foizga 
oshgan. Bu esa mobil ilova orqali berilgan metodik tavsiyalar, qisqa va aniq tushuntirishlar hamda muntazam 
eslatmalar ota-onalar tomonidan samarali o‘zlashtirilganini ko‘rsatadi.

O‘rta darajadagi bilim ko‘rsatkichi 34 foizdan 27 foizga pasaygan bo‘lib, bu holat mazkur toifadagi respon-
dentlarning bir qismi yuqori darajaga ko‘tarilganini anglatadi. Ya’ni, o‘rta bilim darajasiga ega bo‘lgan ota-onalar 
mobil ilovadan foydalanish jarayonida o‘z bilimlarini chuqurlashtirib, yanada mukammal pedagogik yondashuvni 
shakllantira olganlar.

Eng muhim natijalardan biri past darajadagi bilim ko‘rsatkichining keskin kamayishidir. Tajribadan oldin 
48 foizni tashkil etgan ushbu ko‘rsatkich tajriba yakunida 12 foizgacha tushgan, ya’ni 36 foizlik pasayish kuza-
tilgan. Bu esa gender tarbiya bo‘yicha yetarli bilimga ega bo‘lmagan ota-onalar sonining sezilarli darajada 
qisqarganini bildiradi. Ushbu natija mobil ilova orqali berilgan materiallarning tushunarli, tizimli va amaliy yo‘nal-
tirilganligini tasdiqlaydi.

Umuman olganda, birinchi jadval natijalari mobil ilovaga asoslangan pedagogik modelning ota-onalarning 
gender tarbiya bo‘yicha bilim darajasini oshirishda yuqori samaradorlikka ega ekanligini ilmiy jihatdan asoslay-
di(2-jadval).

2-jadval: Ota-onalarning farzand bilan genderga oid to‘g‘ri muloqot ko‘nikmalari
Ko‘rsatkich Oldin Keyin

To‘g‘ri yondashuv mavjud 39% 78%
Qisman mavjud 31% 16%
Yetarli emas 30% 6%

Tadqiqot natijalari ota-onalarning farzand bilan muloqot qilish madaniyatida ham sezilarli sifat o‘zgar-
ishlari yuz berganini ko‘rsatdi. Tajribadan oldin respondentlarning 39 foizi farzand bilan genderga oid to‘g‘ri 

yondashuvni qo‘llay olgan bo‘lsa, tajribadan keyin bu ko‘rsatkich 78 foizga yetgan. Bu 39 foizlik o‘sish ota-
onalarning nafaqat nazariy bilimga ega bo‘lganini, balki ushbu bilimlarni amaliyotda qo‘llashni ham o‘rganganini 
ko‘rsatadi.

Qisman to‘g‘ri yondashuvga ega bo‘lgan ota-onalar ulushi 31 foizdan 16 foizga kamaygan. Bu esa mazkur 
toifadagi respondentlarning katta qismi to‘liq va to‘g‘ri pedagogik yondashuvni egallaganini bildiradi. Ya’ni, ilgari 
noaniq yoki yetarlicha asoslanmagan muloqot uslublari o‘rnini ilmiy asoslangan, maqsadga yo‘naltirilgan tarbi-
yaviy yondashuvlar egallagan.

Eng e’tiborli natijalardan biri – yetarli darajada muloqot ko‘nikmasiga ega bo‘lmagan ota-onalar ulushining 
30 foizdan 6 foizgacha kamayganidir. Bu 24 foizlik pasayish noto‘g‘ri yoki samarasiz muloqot uslublarining 
deyarli bartaraf etilganini ko‘rsatadi. Mazkur holat mobil ilova orqali berilgan amaliy tavsiyalar, real hayotiy 
misollar va kundalik eslatmalar ota-onalarning xulq-atvoriga bevosita ta’sir ko‘rsatganini tasdiqlaydi.

Umuman olganda, ikkinchi jadval natijalari ota-onalarda faqat bilim darajasining oshishi bilan cheklanib 
qolmasdan, balki ularning farzand bilan kundalik muloqotida ham sifat jihatidan ijobiy o‘zgarishlar yuz berganini 
ko‘rsatadi. Bu esa tadqiqotda qo‘llanilgan mobil ilovaga asoslangan pedagogik modelning kompleks va amaliy 
samaradorligini isbotlaydi.

Natijalar ota-onalar bilan ishlash orqali bolalarda ham ijobiy o‘zgarishlar yuzaga kelganini ko‘rsatdi. Bu 
mobil ilovaga asoslangan model samaradorligini tasdiqlaydi.

Tadqiqot natijalari shuni ko‘rsatdiki, ota-onalar bilan ishlashning an’anaviy shakllariga nisbatan mobil 
ilovaga asoslangan model yuqori samaradorlikka ega. Chunki mobil ilova ota-onalarga qulay vaqtda, maso-
fadan turib, uzluksiz pedagogik ko‘mak olish imkonini berdi.

Ilovadagi mini-testlar, ertaklar, o‘yinlar va qisqa tavsiyalar ota-onalarning qiziqishini oshirdi. Kundalik eslat-
malar esa tarbiya jarayonida izchillikni ta’minladi. Natijada ota-onalarning gender tarbiya bo‘yicha bilim darajasi 
oshdi, bolalarda esa sog‘lom gender identifikatsiyasi ko‘rsatkichlari yaxshilandi.

Mazkur natijalar Banduraning ijtimoiy o‘rganish nazariyasi va M.Q. Razzoqova ilmiy qarashlari bilan 
uyg‘unlashadi.

XULOSA VA TAKLIFLAR
Tadqiqot natijalari shuni yaqqol namoyon etdiki, ota-onalar bilan ishlashga yo‘naltirilgan mobil ilovaga 

asoslangan pedagogik model nafaqat bilim uzatish vositasi, balki tarbiyaviy jarayonni chuqur transformatsiya 
qiluvchi samarali mexanizm sifatida namoyon bo‘ldi. Olingan empirik ma’lumotlar ota-onalarda gender tarbiya 
bo‘yicha faqat nazariy tushunchalar shakllanib qolmay, balki ushbu bilimlar kundalik muloqot, tarbiyaviy qaror
lar va xulq-atvor darajasida amaliy ifodasini topganini ko‘rsatdi.

Ayniqsa, farzand bilan muloqot madaniyatidagi ijobiy o‘zgarishlar ota-onalarning pedagogik yondashuvi 
sifat jihatidan yangi bosqichga ko‘tarilganini tasdiqlaydi. Bu jarayonda mobil ilova vositasida berilgan tizimli 
tavsiyalar, real hayotiy vaziyatlarga asoslangan yondashuvlar hamda muntazam eslatmalar ota-onalarning 
fikrlash tarzini yangilashga, stereotip qarashlardan voz kechishga va ongli tarbiyaviy pozitsiyani shakllanti
rishga xizmat qildi.

Mazkur tadqiqot natijalari shuni ko‘rsatadiki, raqamli pedagogika imkoniyatlaridan oqilona foydalanish 
orqali oila va ta’lim tizimi o‘rtasidagi uzviylikni mustahkamlash, ota-onalarni faol pedagogik subyektga aylan-
tirish hamda bolalarda sog‘lom gender identifikatsiyasini shakllantirish mumkin. Bu esa zamonaviy ta’limning 
asosiy maqsadi – ongli, ijtimoiy moslashgan va psixologik barqaror shaxsni tarbiyalashga xizmat qiladi.

Shunday qilib, mobil ilovaga asoslangan ushbu modelni nafaqat muayyan ta’lim muassasasi doirasida, 
balki kengroq maktabgacha ta’lim tizimiga joriy etish dolzarb ilmiy-amaliy vazifa sifatida namoyon bo‘ladi. 
Mazkur yondashuv kelajakda pedagogika fanida raqamli texnologiyalar asosida oilaviy tarbiyani qo‘llab-quv-
vatlashning yangi konseptual yo‘nalishlarini shakllantirishga zamin yaratadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

